
«ԶԵՆՔԻ ՇՐՋԱՆԱՌՈՒԹՅԱՆ ԿԱՐԳԱՎՈՐՄԱՆ ՄԱՍԻՆ»
 ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ


Հոդված 1. «Զենքի շրջանառության կարգավորման մասին» 2022 թվականի հոկտեմբերի 5-ի ՀՕ-368-Ն օրենքի՝
1) 28-րդ հոդվածի 11-րդ, 12-րդ, 15-րդ և 16-րդ մասերը և 37-րդ հոդվածի 7-րդ մասը ճանաչել ուժը կորցրած.
2) 37-րդ հոդվածը լրացնել 7․1-ին մասով՝ հետևյալ բովանդակությամբ․
[bookmark: _Hlk191062625]       «7.1. Բացառությամբ սույն օրենքով Հայաստանի Հանրապետության վարչապետի կողմից զենքով պարգևատրման դեպքերի, սույն օրենքով, «Զենքի մասին» 1998 թվականի հուլիսի 3-ի ՀՕ-246 օրենքով կամ մինչև «Զենքի մասին» 1998 թվականի հուլիսի 3-ի ՀՕ-246 օրենքն ուժի մեջ մտնելը զենքով պարգևատրված կամ զենքով պարգևատրված համարվող բոլոր անձինք պարտավոր են մինչև 2025 թվականի հուլիսի 1-ը Հայաստանի Հանրապետության ոստիկանություն ներկայացնել պարգևատրական զենքերը, այդ թվում՝ մեկից ավելի անգամ պարգևատրված լինելու դեպքում՝ երկրորդ և հաջորդ միավոր բոլոր պարգևատրական զենքերը։
Սույն մասի առաջին պարբերությամբ նախատեսված անձին կարող է թույլատրվել պահել և կրել մեկ միավոր ծառայողական զենք, եթե զենքը տիրապետողը հանդիսանում է Հայաստանի Հանրապետության քաղաքացի, ունի Հայաստանի Հանրապետության պետական ռազմականացված կազմակերպություններում 20 և ավելի տարի ծառայության ստաժ և առնվազն «մայոր» կոչում կամ դրան հավասարեցված դասային աստիճան։ Սույն պարբերությունում նշված անձինք պարտավոր են մինչև 2025 թվականի հուլիսի 1-ը սույն պարբերությունում նշված հիմքերը հավաստող փաստաթղթերը ներկայացնել Հայաստանի Հանրապետության ոստիկանություն՝ մեկ միավոր պարգևատրական զենքի համար զենք պահելու և կրելու թույլտվություն ձևակերպելու նպատակով։ 
Սույն մասի առաջին պարբերությամբ նախատեսված պարգևատրական զենքերը մինչև 2025 թվականի հուլիսի 1-ը Հայաստանի Հանրապետության ոստիկանություն ներկայացնելը չի առաջացնում օրենքով նախատեսված անբարենպաստ իրավական հետևանքներ, իսկ սույն մասի առաջին պարբերությամբ նախատեսված պարգևատրական զենքերը և երկրորդ պարբերությամբ նախատեսված փաստաթղթերը մինչև 2025 թվականի հուլիսի 1-ը Հայաստանի Հանրապետության ոստիկանություն չներկայացնելն առաջացնում է օրենքով սահմանված պատասխանատվություն։ Հայաստանի Հանրապետության ոստիկանություն ներկայացված զենքերի հետագա տնօրինումն իրականացվում է օրենսդրությամբ սահմանված կարգով։
Հայաստանի Հանրապետության ոստիկանություն ներկայացված, Հայաստանի Հանրապետության ոստիկանության կողմից առգրավված կամ վերցված պարգևատրական զենքերը կարող են օգտագործվել նաև գիտակրթական կամ մշակութային  նպատակներով։»։

Հոդված 2. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:

Հանրապետության նախագահ                                                                    Վ․ Խաչատուրյան
